
Ön söz əvəzi  


Юн сюз явязи  


İnsan mənəviyyat üçün yaşamalı​dır.
Heydər ƏLİYEV
Ön söz əvəzi:
Mənəviyyatın prioritetliyi
İnsanın bir fərd olaraq mənəvi-intellektual inkişafı ilə ictimai tə​rəqqi arasında ciddi qarşılıqlı əlaqə məqamları var​dır. Belə ki, ayrı-ayrı insanların ümumi inkişaf səviyyəsi aşağı olduqda cəmiyyətin təkmil​ləş​di​rilməsi çox çətin olur. Digər tərəfdən, ictimai təşkilatlanmanın sə​viyyəsi, dövlət idarəçiliyi​nin optimallığı da öz növbəsində fərdlərin öz şəxsi hə​yatlarını düzgün qurmaları və mənəvi-intellektual inkişaflarının təmin olunması üçün mühüm şərtdir. Təsadüfi deyildir ki, ümummilli lider Heydər Əliyev bütün dəyərlər içərisində ən böyük üstünlüyü mənəvi amilə vermişdir: «Mənəviyyatını qoruyan, yaşadan insan əbədi ola​caq​dır». 
Azərbaycanda yeni iqtisadi münasibətlərə keçid prose​sinin yekun​ları göstərir ki, iqtisadi islahatlarla yanaşı, cə​miyyətin mədəni-mənəvi hə​yatının strukturunda da adekvat dəyişikliklər aparılmasına böyük ehtiyac vardır. Bu şərt ilk növbədə, ayrı-ayrılıqda elm-təhsil və incəsənət sahə​lə​rinə aid olsa da, ictimai həyatın bütün sahələrində əsas amillərdən biri kimi çıxış edir. Müasir dövrdə hadisələrin sürətlə əvəzlənməsi, sosial-iq​tisadi islahatların miqyasının genişlənməsi insan ami​linin də rolunu artırır və mənəvi keyfiyyətlər siyasi və iqtisadi proseslərin strukturuna daxil olur. Bu yeni tendensiyanın öy​rənilməsi isə ancaq fəlsəfi biliklər kontekstində mümkündür. 

Fəlsəfi fikir tarixinə müraciət də daha çox dərəcədə insanın mənəvi potensialının ənənəvi resurslarını yeni dövrün imkanları müqabilində bir daha nəzərdən keçirməyə ehti​yac​dan yaranmışdır. Bu gün – sürətli də​yi​şikliklər dövründə hissi-cismani dünyada hadisələrin keçici olması haq​qın​da fikirlərin aktuallaşması Platon fəlsəfəsinin və digər idealist fəlsəfi tə​lim​lərin təsir gücünü artırır. 

İn​san​ların stabil, dəyişilməz, invariant qalan varlığa eh​tiyacı artır. Bu ehti​yac ya dini hisslə, ya da ideyanın invari​antlığını, mənəviyyatı önə çəkən fəlsəfi təlimlərlə ödənir. Azərbaycanda bazar iqtisadiyyatına keçid prosesi xüsusi mü​lkiy​yətin və kapitalın rolunu ketdikcə artırır. Belə bir şəraitdə mədəni-mənəvi həyatın arxa plana keçməməsi üçün geniş miq​yaslı tədbirlər planının həyata keçirilməsinə böyük ehtiyac yaranır. Milli-mənəvi dəyərlərin qorunması isə ilk növbədə milli-fəlsəfi fikrə istinadla həyata keçirilməlidir. Ona görə də, Azərbay​canda fəlsəfi tədqiqatların prioritetləri də dəyiş​mək​dədir. Bir tərəfdən, qloballaşma və iqtisadi inteqrasiyanın fəlsəfi əsasla​rının araş​dırılması xüsusi aktuallıq kəsb edirsə, digər tərəfdən də, bu prosesləri kompensasiya etmək və milli özgürlüyü qo​ruyub saxlamaq üçün milli mədəniyyətimizin fəlsəfi əsaslarını və habelə insanın fərdi-mənəvi aləminin müasir şəraitdəki inki​şaf yollarını tədqiq etmək günün tələbinə çevrilir. Qərbdə ge​dən «ruhsuzlaşma» prosesinin qurbanı ol​mamaq üçün biz öz milli-mədəni ənənələrimizlə yanaşı, fəlsəfi fikir ənənələrindən də geniş istifadə etməliyik. Bu sahədə ən böyük təsir gücünə malik olan fəlsəfi tədqiqat istiqa​mət​lə​rindən biri təsəvvüf fəlsə​fəsidir. 
Oxuculara təqdim olunan bu kitabda kürəsəlləşmə, ur​banizasiya və  texnoloji inqilablar dövründə milli-mənəvi də​yər​lərin, sosial-mədəni rakursun mühafizə olunmasında, gənc​lərin «mənəvi kasadlaşma» təhlükəsindən xilas olmasında klas​sik milli fəlsəfi fikrin imkanlarından istifadə etmək tə​şəbbüsü göstərilir. 

Kitabda insanın mənəvi dünyası dedikdə, ancaq mə​nəvi-əxlaqi aspekt deyil, həm də mənəvi intellektual aspekt nəzərə alınmışdır. İnsanın bilikləri, əməli və nəzəri biliklər, bu biliklərin tətbiqinə yönəldilmiş iradə, əzm də mənəvi dünyanın komponentləri kimi nəzərdən keçirilir. Hətta «əlin mənəviy​yat»ından bəhs edilir və bu zaman müəllif müəyyən peşə vərdişlərinə yiyələnmiş insanı heç bir əməli vərdişə malik olmayan, «əlindən heç bir iş gəlməyən» insandan fərqlən​dir​məyə çalışır. 

İndiyədək fəlsəfi tədqiqatlarda bu məsələyə demək olar ki, toxunulmamışdır. Lakin Azərbaycan xalq təfək​kü​ründə bu məsələ həmişə diqqət mərkəzində olmuşdur və müəllif milli fikirdəki fəlsəfi məqamları elmi-fəlsəfi tədqiqatın struk​turuna daxil  etməyə çalışmışdır.  
Müəllif insanın mənəvi tərbiyəsi prosesində fərd və mühitin rolundan bəhs edərkən «virtual mühit» anlayışını daxil edir ki, bu da müasir zamanda mühitin sosial münasibətlər çərçivəsindən kənara çıxdığını nəzərə almaq zərurətindən irəli gəlir. Dünya fəlsəfi fikrində virtual mühitin tərbiyəvi funk​si​yaları ilə əlaqədar tədqiqatlar hələ təzə-təzə başlanır və müəl​lif bu sahənin ilk tədqiqatçılarından biridir.

Kitabın mövzusu ənənəvi «etika» kurslarından  çox fərqlidir. Burada «mənəviyyat» əxlaqa nisbətən xeyli geniş tutumlu anlayış kimi nəzərdən keçirilir və əxlaqla yanaşı dini-mənəvi dəyərlər, elmi-nəzəri və əməli biliklər, təfəkkür mə​dəniyyəti və əməli vərdişlər vahid bir müstəvidə, qarşılıqlı əla​qə və vəhdətdə götürülür. Müəllif ümumi nəzəri məsələlərlə ya​naşı praktik insan-mühit problemlərinin araşdırılmasına da geniş yer ayırır və bu zaman daha çox dərəcədə müasir za​manda, xüsusən çağdaş Azərbaycan gerçəkliyində aktual olan mənəvi problemlərə toxunur. 


İnsan mənəvi aləminin strukturunda əxlaqi, estetik və intellektual məqamların yeri və qarşılıqlı əlaqəsi, habelə on​ların dini hisslə nisbəti məsələləri müasir fəlsəfədə hələdə ciddi mübahisələrin mövzusudur. Əlamətdar haldır ki, oxu​cu​ların diqqətinə çatdırılan bu kitabda açıq-aydın bir müəllif mövqeyi  vardır. Hər hansı bir cəhətin «mənəviyyat» adı al​tında önə çəkilməsi və digər məqamların yaddan çıxarılması halları, təəssüf ki, çox yayılmışdır. Xüsusən son vaxtlarda «mə​nə​viy​yat» mövzusunda çıxan kitablarda əslində ilahiyyatla bağlı məsələrdən bəhs edilir.

Bu baxımdan, kompleks yanaşma nümunəsi olan bu kitab elmi dəyəri ilə yanaşı, maarifçilik nöqteyi-nəzərindən də böyük maraq doğurur. Ona görə də, kitab orta və ali mək​təb​lərdə müəllimlər üçün  dərs  vəsaiti kimi də istifadə oluna bilər. 
S.Xəlilovun kitabı mənəviyyat məsələlərinə müasir texnogen cəmiyyət prizmasından bir baxış hesab oluna bilər. Daha doğrusu, əsərdə yeni texnologiyaların tətbiqi sayəsində insan mənəvi mühitinin şəxsi həyati təcrübənin hüdudlarından kənara çıxması və zənginləşməsi prosesinə nəzər salınır; açılan imkanlar və bu imkanlardan səmərəli istifadə yolları araş​dı​rılır.
Keçmişdə şəxsi həyat təcrübəsinin dişarında ancaq adət-ənənə və dini inam həlledici rol oynayırdısa, indi yazı​çı​ların və rejissorların təxəyyülünün məhsulu olan insani müna​si​bətlər, ictimai problemlərin bədii ümumiləşdirilmələri insan həyatında getdikcə daha çox rol oynayır. Bu amillərin nəzərə alınması kitabın aktuallıq dərəcəsini və gənc nəslin tərbiyə​sində rolunu daha da artırır. 
Mövhumatın, dini fanatizmin yerinə dini-fəlsəfi tərbiyə təklif olunur. Hüquq, əxlaq və dinin ittifaqından doğan sin​k​retik mənəvi mühitə üstünlük verilir və bu zaman hər kəsin daxili-mənəvi azadlığına hörmətlə yanaşılması önə çəkilir, dini ayrıseçkilikdən yox, tolerantlıqdan çıxış edilir. Tərkidünyalıq, asketizm, yaxud özünəqapanma, mənəvi fər​diy​yətçilik əvəzinə ictimai şüurun özünü dəyişdirmək, daxili mədəniyyətlə sosial mədəni-mənəvi mühit arasındakı ziddiy​yəti götürmək və bütün bunların həyata keçirilməsində fəlsəfi fikrin imkanlarından geniş istifadə etmək – kitabı səciyyə​ləndirən əsas cəhətlərdir. Məhz bu baxımdan, prof. S. Xə​li​lo​vun əsəri sadəcə nəzəri təd​qiqat işi olmayıb, həm də böyük praktik əhəmiyyətə ma​likdir. 

Kitab həm də müasir dövrdə fəlsəfənin sosial-mənəvi güc amili kimi təsdiqinə yaxşı bir nümunə sayıla bilər.

fəlsəfə elmləri doktoru, professor

